
 

ᓅᒻ ᐋᐦ ᐐᐦᑖᑯᐦᒡ 

ᓃᔥᑎᒻ ᑎᐹᒋᒨᓯᓂᐦᐄᑭᓐ ᑳ  

ᐄᔑ ᐐᐦᑎᑭᓂᐎᒡ ᕕᔨᓐ ᑲᒥᔑᓐ – 2023 
ᑳ ᐄᔑᓈᓂᑑᒋᔅᒑᔨᐦᑖᑯᐦᒡ 142 ᒑᒀᓐ ᑳ ᐐᐦᑎᑭᓂᐎᒡ ᒑ ᐃᐦᑐᑎᑭᓂᐎᑯᐱᓈ ᐅᐦᒋ ᒥᓯᐙ 

ᐋᐙᓐ ᒑ ᒌᐦ ᒋᔅᒑᔨᐦᑎᐦᒃ ᐋᔅᐱᔨᐦᑖᑭᓂᐎᐎᔨᒡ ᒑᒀᔨᐤ ᐋᔑ ᐐᒑᐱᑎᓰᒥᑐᒡ ᐄᔨᔨᐅᒡ ᑭᔮᐦ 

ᐅᑎᐦ ᑯᐯᒃ ᒥᓯᐙ ᐊᐙᓐ ᐋᐦ ᐋᐱᑎᔒᔥᑎᐙᑭᓂᐎᑦ: ᐋᐦ ᓈᑭᔑᒋᐦᐋᑭᓂᐅᐎᒡ ᐊᐙᓂᒌ, 

ᒑ ᒌᐦ ᐄᔑ ᒦᓂᐙᑎᓰᓈᓂᐎᒡ ᑭᔮᐦ ᓂᐦᐋᐤ ᐋᔅᐱᔨᒡ ᐊᓐ ᐋᔑ ᐹᔣᔨᐦᑖᑯᐦᒡ 

Cri (Baie James) 
Traduction  

de Luci Salt 

ᓅᒻ ᐋᐦ ᐐᐦᑖᑯᐦᒡ 

ᒑᒀᓐ ᐙᐦᒋ ᐐᐦ ᒋᔅᒑᔨᐦᑖᑯᐦᒡ? 

ᐊᓐ ᐹᐳᐦᒡ 2016, ᒫᒀᒡ ᓈᔥᒡ ᑳ ᐋᔨᒧᑖᒡ ᑭᔮᐦ ᑳ ᑎᐹᑎᑖᑭᓂᐎᒡ ᐄᔨᔨᐅᔅᒀᐅᒡ ᓈᔥᒡ ᐋᐦ ᒌᐦ ᒫᔮᔨᒥᑯᒡ ᒋᐳᐦᐅᐙᓯᐤᐦ 

ᐅᑖᐦ ᕚᓪ-ᑣᕐ ᑭᔮᐦ ᐋᐱᑎᐲ-ᑎᒥᔅᑭᒫᐃᓐᒃ, ᐋᑯᑎᐦ ᑳ ᐅᔑᐦᑖᑦ ᑯᐯᒃ ᑎᐹᔨᐦᒋᒑᓯᐤ ᒥᒄ ᐊᓂᔮᐦ ᐊᐙᔨᐤᐦ ᒑ ᒌᐦ 

ᒋᔅᒑᔨᐦᑎᔮᑭᓂᐎᐎᔨᒡᐦ ᐅᐦᒋ ᐋᑎᔥᑳᑐᔨᒡᐦ ᐄᔨᔨᐤᐦ ᑭᔮᐦ ᓂᓈᐦᑭᐤ ᑯᐯᒃ ᐋᐦ ᐅᐦᒋ ᓈᓈᑭᒋᔥᑖᑭᓂᐎᐎᔨᒡ 

ᐊᐱᑎᓰᐎᓂᔨᐤ: ᐋᐦ ᓈᑭᔑᒋᐦᐋᑭᓂᐅᐎᒡ ᐊᐙᓂᒌ, ᐊᓂᑖᐦ ᒑ ᒌᐦ ᐅᐦᒋ ᒥᔪᔥᑳᑐᓈᓂᐎᐎᔨᒡ ᑭᔮᐦ ᓂᐦᐋᐤ 

ᐋᔅᐱᔨᐦᑖᑭᓂᐎᐎᔨᒡ ᐋᐦ ᐋᐱᑎᔒᔥᑎᑭᓂᐎᐎᔨᒡ (ᕕᔨᓐ ᑲᒥᔑᓐ) ᑳ ᐄᔑᓂᐦᑳᑖᔨᒡ ᐋᐦ ᒫᒨᐱᓈᓂᐎᐎᔨᒡ᙮ ᐋᑯᑎᐦ ᑳ 

ᐱᒋᔅᑎᓂᑭᓂᐎᒡ ᑎᐹᒋᒨᓯᓂᐦᐄᑭᓐ ᐊᓐ ᑳ ᐄᔑ ᒥᔅᑭᐙᐦᑖᑭᓂᐎᒡ ᒥᔑᑳᒫᐦᔮᐅᐲᓯᒻ 30, 2019 ᑳ ᐄᔅᐱᔨᒡ᙮ 

ᐊᓂᑖᐦ ᒑ ᐃᐦᑐᑎᑭᓂᐎᑯᐱᓈ ᐅᑖᐦ ᑯᐯᒃ ᑎᐹᔨᐦᒋᒑᓰᓈᐦᒡ ᐋᐦ ᐐᐦᑖᑯᐦᒡ ᓂᓈᐦᑭᐤ ᒑᒀᓐ ᐋᑳ 
ᓂᐦᐋᔨᐦᑎᒥᐦᐄᐙᒡ 

ᐊᓂᔮ ᒫᐦᒋᒡ ᕕᔨᓐ ᑲᒥᔑᓐ ᐅᑎᐹᒋᒨᓯᓂᐦᐄᑭᓐ 142 ᒌᐦ ᐃᐦᑎᑯᓂᔨᐤᐦ ᐋᐦ ᒌᐦ ᐱᑯᓵᔨᐦᑖᑯᓯᒡ ᔮᔨᑖ ᒑ ᐃᐦᑐᑎᐦᒡ 

ᓂᓈᐦᑭᐤ ᒑᒀᔨᐤ᙮ ᐋᑯᑎᐦ ᑳ ᐃᐦᑎᑯᓂᔨᒡ ᑳᐦᓈᑖᐦ ᑎᐹᔨᐦᒋᒑᓯᐤ ᒑ ᐄᑎᔓᒫᑦ ᐊᓂᔮᐦ ᑯᐯᒃ ᐋᐦ ᐅᐦᒋ 

ᓈᓈᑭᒋᔥᑖᑭᓂᐎᐎᔨᒡ ᒑᒀᔨᐤ ᐋᐦ ᐹᒋ ᐐᐦᑖᑯᓂᔨᒡ ᐋᑳ ᓂᐦᐋᔨᐦᑎᒥᐦᐄᐙᔨᒡ ᐹᑎᔥ ᒋᔥᒋᐙ ᒌᐦ 

ᓂᐦᐄᐱᔨᐦᑖᑭᓂᐎᐎᔨᒑ᙮ ᐋᑯᑎᐦ ᒫᒃ ᑳᐦ ᒋᔥᒋᐱᔨᐦᑖᑦ ᐊᓐ ᑯᐯᒃ ᑎᐹᔨᐦᒋᒑᓰᓈᐦᒡ ᐹᑯᓵᔨᐦᑖᑯᓯᑦ ᒑ ᒥᔪᐱᔨᐦᑖᑦ ᐊᓂᔮ 

ᐋᔑ ᐎᔥᑎᐎᔨᐙᔨᒡ ᓂᓈᐦᑭᐤ ᒑᒀᔨᐤ ᐋᐦ ᐋᔨᒥᐦᐋᑦ ᐄᔨᔨᐤᐦ ᑭᔮᐦ ᐄᔥᒌᒫᐤᐦ ᑭᔮᐦ ᒥᔮᒨᐱᔥᑎᒥᔨᒡᐦ ᐅᐦᒋ ᐅᔮ ᒑ 

ᐃᐦᑐᑎᑭᓂᐎᐎᔨᑯᐱᓈ᙮ ᐄᔅᑯᑎᒃ ᑳ ᓂᔅᑯᒫᑭᓂᐎᑦ, ᐊᓂᔮ ᐹᐳᓂᔨᒡ 2021 ᐋᑯᑎᐦ ᑳ ᐐᐦᑎᐦᒃ ᒑ ᒋᒋᔥᑖᑦ ᐊᓂᔮ ᐋᔑ 

ᓂᑎᐙᔨᐦᑖᑯᓯᑦ ᒑ ᐃᐦᑐᑎᐦᒃ ᐋᐱᑎᓰᐎᓂᔨᐤ᙮ 

ᒥᔮᒨᐱᒡ ᒑ ᒫᒦᓅᐱᔨᐦᑖᒡ ᐊᓂᔮ ᐙᔥᑎᐎᔨᐙᔨᒡ 

ᑯᐃᔅᒄ ᐋᐦ ᐐᐦ ᑭᓂᐙᐱᐦᑖᑭᓂᐎᒡ ᑭᔮᐦ ᐋᐦ ᒋᓯᒑᔨᐦᑎᒥᐦᐄᐙᒡ, ᐊᓂᔮ ᐋᐦ ᒌᐦ ᐊᔨᒥᐦᐋᑦ ᓂᓈᐦᑭᐤ ᑎᐹᔨᐦᒋᒑᓰᓈᐦᒡ 

ᓂᔮᓈᑭᒋᔥᑖᔨᒡᐦ ᑭᔮᐦ ᐃᔮᐱᑎᔒᔥᑎᒥᔨᒡᐦ, ᐋᔪᐎᑯᓐᐦ ᑭᔮᐦ ᑳ ᐐᒑᐱᑎᓰᒫᑦ ᐊᓂᔮᐦ ᒥᔮᒨᐱᔨᒡᐦ ᐋᐦ ᒫᒦᓂᐦᐅᐙᔨᒡᐦ ᐊᓂᔮ 

ᐋᔑ ᐎᔥᑖᐱᔨᐦᐄᐙᔨᒡ ᒑᒀᔨᐤ᙮ ᐊᓂᒌ ᒫᒃ ᒥᔮᒨᐱᒡ ᐋᐅᑯᓂᒡ ᐄᔨᔨᐅᒡ, ᐄᔥᒌᒫᐅᒡ, ᔮᔨᑖ ᓈᑎᐙᔨᐦᑖᑯᓯᒡ ᒑ 

ᐐᐦᑎᒧᐙᒡ ᐊᓂᔮᐦ ᑯᐯᒃ ᐋᔑᓈᑯᓂᔨᒡ ᒑ ᒌᐦ ᒦᓅᐱᔨᐦᑖᔨᒡᐦ ᐋᐦ ᐎᔥᑎᐐᐙᔨᒡ ᓂᓈᐦᑭᐤ ᒑᒀᔨᐤ ᑭᔮᐦ ᒑ ᒋᔅᒑᔨᐦᑎᔨᐙᒡ 

ᐊᓂᔮ ᐋᔑ ᓈᓂᑑᒋᔅᒑᔨᐦᑖᑯᓂᔨᒡ ᐊᓂᔮᐦ ᓈᑎᐙᔨᐦᑖᑯᓂᔨᒡ ᒑ ᓂᐦᐄᐱᔨᐦᑖᑭᓂᐎᐎᔨᒡ ᒑᒀᔨᐤ ᐋᑳ ᓂᐦᐋᒋᐦᐄᐙᔨᒡ 

ᐊᓂᑖᐦ ᑯᐯᒃ ᑎᐹᔨᐦᒋᒑᓰᓈᐦᒡ᙮ 

ᐊᓂᔮ ᑳ ᐄᔑ ᒥᔅᑭᐙᐦᑖᑦ ᐊᓂᑖᐦ ᐅᐦᒋ ᑯᐯᒃ ᓈᑎᐙᔨᐦᑖᑯᓯᑦ ᒑ ᓂᐦᐄᐱᔨᐦᑖᑦ ᐊᓂᔮ ᑳ 
ᐐᐦᑎᒧᐙᑭᓂᐎᑦ ᐙᔥᑖᐱᔨᐦᐄᐙᔨᒡ 

ᐊᓂᑖᐦ ᐅᐦᒋ ᑯᐯᒃ ᐋᐦ ᐅᐦᒋ ᓈᓈᑭᒋᔥᑖᑭᓂᐎᒡ ᐋᐦ ᐹᒋ ᐐᐦᑖᑯᐦᒡ ᒑᒀᓐ ᓈᑎᐙᔨᐦᑖᑯᐦᒡ ᒑ ᓂᐦᐄᐱᔨᐦᑖᑭᓂᐎᒡ ᐋᐦ 

ᐎᔥᑎᐎᔨᐙᒡ ᒌᐦ ᐐᐦᑖᑯᓐ ᔖᔥ ᒑᑳᑦ ᓈᐅᐱᐳᓐᐦ ᑳ ᐄᔥᐱᔑ ᒋᔅᒑᔨᐦᑎᔨᐙᓂᐎᒡ, ᓈᔥᒡ ᐋᑳ ᐲᒋᒋᐱᔨᒡ ᐊᓂᔮ ᑳ ᐄᔑ 

ᐐᐦᑎᒧᐙᑭᓂᐎᑦ ᕕᔨᓐ ᑲᒥᔑᓐ ᐊᓂᔮ ᒑ ᐐᐦ ᓂᐦᐄᐱᔨᐦᑖᑦ ᑭᔮᐦ ᐋᑳ ᐊᓂᑖᐦ ᐄᔑ ᓃᔥᑖᒥᐦᒡ ᐄᔅᐱᔨᐦᑖᑦ ᐊᓂᔮ 

ᑳ ᐄᔑ ᐹᔣᔨᐦᑖᑯᓂᔨᒡ᙮ ᒥᒄ ᒫᒃ, ᐊᓂᔮ ᓃᔥᑎᒻ ᐋᑳ ᐅᐦᒋ ᐐᐦ ᑖᑆᐦᑎᐦᒃ ᐋᑯᑎᐦ ᑳ ᐐᐦᑎᐦᒃ ᐋᑳ ᒥᓯᐙ ᒑᒀᔨᐤ 

ᑖᐱᔥᑯᓐ ᒑ ᒌᐦ ᐄᔑ ᐐᒋᔥᑖᑭᓂᐎᐎᔨᒡ, ᐊᓂᔮ ᐋᔑᓂᑎᐙᔨᐦᑖᑯᓂᔨᒡ ᐋᑳ ᐅᐦᒋ ᐃᐦᑎᑯᓂᔨᒡ ᑭᔮᐦ ᒫᒃ ᐋᑳ ᐅᐦᒋ 

ᐃᔮᔥᐱᔒᓈᓂᐎᐎᔨᒡ ᒥᓯᐙ ᒑ ᒌᐦ ᐃᐦᑐᑎᑭᓂᐎᐎᔨᒡ ᐊᓂᔮ ᑳ ᐄᔑ ᐹᔣᔨᐦᑖᑯᓂᔨᒡ᙮ 

ᐋᐅᒄ ᐙᐦᒋ ᐋᑳ ᐅᐦᒋ ᒌᐦ ᐃᐦᑐᑖᑭᓂᐎᒡ ᐊᓐ ᔮᔨᑖ ᒑ ᐃᐦᑐᑎᑭᓂᐎᑯᐱᓈ ᐆ ᐋᐦ ᒌᐦ ᐄᔑᓈᑯᐦᒡ: 

• ᐋᑳ ᐅᐦᒋ ᐎᔮᔨᐦᑎᐦᒃ ᑯᐯᒃ ᑎᐹᔨᐦᒋᒑᓯᐤ ᐊᓂᑖᐦ ᒑ ᐄᔑᑳᐳᐎᔥᑎᐦᒃ ᐊᓂᔮ ᐋᔑᓈᑯᓂᔨᒡ  ᑳ ᐄᔑ 

ᐐᐦᑎᒥᔨᒡᐦ ᕕᔨᓐ ᑲᒥᔑᓐᐦ ᒑ ᐄᔑ ᐋᐱᑎᔒᔥᑎᑭᓂᐎᐎᔨᑯᐱᓈ; 

• ᐋᑳ ᐅᐦᒋ ᐃᐦᑎᑯᐦᒡ ᐋᐦ ᒋᔥᑎᒫᐎᐦᒡ ᐎᔮᔨᐦᑎᒧᐎᓐ ᐊᓂᑖᐦ ᒑ ᐄᔑ ᐃᐦᑐᑎᑭᓂᐎᒡ ᐊᓂᑖᐦ 

ᐅᒋᒫᐎᓂᓈᐦᒡ ᐙᒋᐦᒡ ᑎᔮᐦᑭᐦᐄᒑᐱᔨᒡ; 

• ᐋᑳ ᑯᐃᔅᒄ ᐄᔑ ᐐᒑᐱᑎᓰᒥᑐᓈᓂᐎᒡ ᑭᔮᐦ ᐐᒋᐦᐄᑐᓈᓂᐎᒡ ᐊᓂᑎᐦ ᒑ ᒌᐦ ᐅᐦᒋ ᐄᔨᐦᒡ ᐄᔑ 

ᑭᓂᐙᐱᐦᑎᑭᓂᐎᒡ ᐊᓐ ᐙᔥᑎᐎᔨᐙᒡ; 

• ᐊᓂᔮ ᐋᑖᔨᐦᑎᒥᐦᐄᑯᒡ ᐄᔨᔨᐅᒡ ᑭᔮᐦ ᐄᔥᒌᒫᐅᒡ ᑳ ᐐᐦᑎᐦᒡᐦ ᐋᐦ ᓂᔥᑎᐐᓈᓂᐎᐎᔨᒡ ᑭᔮᐦ ᐊᓂᑎᐦ ᐋᐦ 

ᒫᒨᐱᓈᓂᐎᐎᔨᒡ ᐋᑳ ᒥᓯᐙ ᐅᑎᓂᑭᓂᐎᐎᔨᒡ᙮ ᐋᑯᑖᐦ ᐋᔑᓈᑯᓂᔨᒡ, ᐹᑎᔥ ᑳᐦ ᐎᔮᔨᐦᑖᑯᐦᒡ ᒑᒀᓐ 

ᐊᓂᑖᐦ ᐅᐦᒋ ᑎᐹᔨᐦᒋᒑᓰᓈᐦᒡ ᐃᔮᒄ ᐙᐦ ᐱᔑᒋᐦᐋᑭᓂᐅᐎᒡ; 

• ᐅᑖᐦ ᐅᐦᒋ ᐅᒋᒫᐎᓂᓈᐦᒡ ᑎᐹᔨᐦᒋᒑᓰᓈᐦᒡ ᐋᑳ ᓯᓵᐱᐦᐄᑯᐙᒡ ᐄᔨᔨᐤᐦ ᑭᔮᐦ ᐄᔥᒌᒫᐤᐦ 

ᐅᑭᔅᒋᐦᐅᐎᓂᐙᔨᐤᐦ, ᐋᑳ ᑭᓂᐙᐱᐦᑎᒸᒡ ᐅᑖᐦ ᒥᓯᐙ ᐊᐙᔨᐤᐦ ᒑ ᐄᔑ 

ᐐᒋᐦᐄᐙᑭᓂᐎᐎᔨᑯᐱᓈᓂᐦᐄ ᑭᔮᐦ ᐋᑳ ᓈᔥᑎᔨᒡ ᐋᐱᒋᐦᑖᑭᓂᐎᐎᔨᒡᐦ ᐅᔮᐦ ᐅᑭᔅᒋᐦᐅᓂᐙᔨᐤᐦ 

ᐄᔨᐦᒡ ᒑ ᐃᐦᑐᑖᑭᓂᐎᐎᔨᑯᐱᓈᐦᐄ ᒥᔑᐤ ᐐᐦ ᒌᐦᑳᔮᐱᐦᑎᑭᓂᐎᐎᔨᒋᐦᐋ ᐊᓂᔮ ᓈᑎᐙᔨᐦᑖᑯᓂᔨᒡ; 

• ᐋᐦ ᐄᔑᓈᑯᐦᒡ ᐋᑳ ᓂᐦᐄᐙᐦᐄᑐᓈᣆᐎᒡ ᐅᑖᐦ ᐅᐦᒋ ᐋᐦ ᓂᔥᑎᒡ ᑎᐹᔨᒋᒑᓯᐅᒡ ᐊᓂᒌ ᑳᐦᓈᑖᐦ, ᑯᐯᒃ 

ᑭᔮᐦ ᐄᔨᔨᐤ/ᐄᔥᒌᒫᐅᒡ ᐋᑳ ᓈᔥᑎᔨᒡ ᓃᔥᑖᒥᐦᒡ ᒌᐦ ᐄᔅᐱᔨᒡ; 

• ᐋᑳ ᓈᔥᑎᔨᒡ ᐋᐱᑎᓂᔨᒡ ᐊᓂᔮ ᑎᐹᔨᐦᒋᒑᓯᐤ ᒑ ᐃᐦᑐᑎᒥᑯᐱᓈ ᑭᔮᐦ ᒑ ᓃᔥᑖᒥᔥᑖᑯᐱᓈ ᐅᑖᐦ ᐋᔑ 

ᒋᔅᒑᔨᐦᑎᒥᔨᒡᐦ ᕕᔨᓐ ᑲᒥᔑᓐᐦ ᑭᔮᐦ ᐋᑳ ᑖᐱ ᐐᒋᐦᐄᐙᐱᔨᔨᒡ, ᐋᑯᑎᐦ ᓅᑯᐦᒡ ᐊᓂᒌ ᐙᔮᔨᐦᑎᒥᐦᐄᑯᒡ ᒑ 

ᐄᔑ ᐎᔮᔨᐦᑖᑯᓂᔨᒡ ᐋᑳ ᓃᔥᑖᒥᔥᑖᒡ ᐋᔥᐱᔑ ᒋᔥᑎᒫᐎᓂᔨᒡ ᒑ ᐐᐦ ᒦᓅᐱᔨᐦᑖᑭᓂᐎᐎᔨᒡ ᐊᓂᔮ 

ᒑᒀᔨᐤ ᐙᔥᑖᐱᔨᐦᐄᐙᔨᒡ ᑭᔮᐦ ᒫᒋᐱᔨᐦᐄᐙᔨᒡ᙮ 

ᐊᓐ ᑳ ᓈᓂᑖᔑᒧᓈᓂᐎᒡ ᒑ ᐐᐦ ᒦᓅᐱᔨᐦᑖᑭᓂᐎᒡ 

ᒫᒀᒡ ᐋᔑᓈᑯᐦᒡ ᐊᓐ 26 ᑳ ᐄᔑ ᓈᓂᑖᔑᒧᓈᓂᐎᒡ ᒑ ᒦᓅᐱᔨᐦᑖᑭᓂᐎᒡ: 

• ᓂᔥᑐ (3) ᒫᒀᒡ ᔖᔥ ᐱᒥᐱᔨᐦᑖᑭᓂᐤ 

• ᓈᐤ (4) ᑎᐦᑐ ᒫᒀᒡ ᐱᒥᐱᔨᐦᑖᑭᓂᐤᐦ ᐊᓐ ᑳ ᐄᔑ ᐹᔣᔨᐦᑖᑯᐦᒡᐦ 

• ᐹᔨᑯᔥᑖᐅᔖᑉ (19) ᑎᐦᑐ ᓂᒧᐃ ᐅᐦᒋ ᒥᔪᐱᔨᐤ ᐊᓐ ᑳ ᐄᔑ ᐹᔣᔨᐦᑖᑯᐦᒡ ᒑ 

ᐄᔅᐱᔨᒡ᙮ 



3  /  ᓅᒻ ᐋᐦ ᐐᐦᑖᑯᐦᒡ – ᓃᔥᑎᒻ ᑎᐹᒋᒨᓯᓂᐦᐄᑭᓐ ᑳ ᐄᔑ ᐐᐦᑎᑭᓂᐎᒡ ᕕᔨᓐ ᑲᒥᔑᓐ 

ᐊᓐ ᐙᐦ ᐃᐦᑐᑎᑭᓂᐎᒡ ᐋᔪᐎᒄ ᐊᓂᒌ ᔫᓈᐃᑎᑦ ᓀᐃᔑᓐᔅ ᐐᔓᐙᐎᓂᐦᒡ ᐋᔑ ᐐᐦᑖᑯᓂᔨᒡᐦ ᐄᔨᔨᐅᒡ ᑭᔮᐦ 

ᐄᔥᒌᒫᐅᒡ ᐅᑭᔅᒋᐦᐅᐎᓂᐙᐤᐦ ᒑ ᒌᐦᑳᔮᐱᐦᑎᑭᓂᐎᐎᔨᒡᐦ ᑭᔮᐦ ᐅᑖᐦ ᑯᐯᒃ ᑎᐹᔨᒋᒑᐎᓂᓈᐦᒡ ᐋᐦ ᐐᒋᐦᐄᐙᒡ ᑯᐯᒃ ᑭᔮᐦ 

ᐄᔨᔨᐅᒡ ᑭᔮᐦ ᐄᔥᒌᒫᐅᒡ ᐋᐦ ᒌᐦ ᐅᐙᔮᐱᒫᑭᓂᐅᐎᒡ᙮ ᐋᐅᒄ ᒦᓐ ᐋᔑ ᓂᑎᐙᔨᐦᑖᑯᐦᒡ ᐊᑎᑎᐤ ᒑ ᒌᐦ ᓂᓯᑐᐦᑎᒥᐦᐄᐙᒡ 

ᐋᔑ ᑭᓂᐙᐱᒥᑐᓈᓂᐎᒡ ᐅᑖᐦ ᑯᐯᒃ ᑎᐹᔨᐦᒋᒑᓰᓈᐦᒡ ᑭᔮᐦ ᐄᔨᔨᐅᒡ ᑭᔮᐦ ᐄᔥᒌᒫᐅᒡ ᐊᑎᑎᐤ ᒑ ᐐᐦ ᒋᔅᒑᔨᐦᑖᑯᓂᔨᒡ 

ᐅᑎᔨᐦᑎᐎᓂᐙᐤ ᑭᔮᐦ ᐅᐱᒫᑎᓰᐎᓂᐙᐤ, ᑭᔮᐦ ᐋᔥᐱᔥ ᐋᑳ ᐃᐦᑎᑯᓂᔨᒡ ᒑ ᒌᐦ ᑖᐱᐱᔨᔨᒡ ᐋᐦ ᐐᒋᐦᑭᐙᑭᓂᐅᐎᒡ 

ᔮᔨᑖ ᒑ ᒫᒥᑐᓈᔨᐦᑎᒥᐦᐄᐙᔨᒡ᙮ ᐊᓐ ᒫᒃ ᒦᓐ ᒑ ᒫᒥᑐᓈᔨᐦᑎᒥᐦᐄᐙᒡ ᔮᔨᑖ ᓲᐦᒃ ᒑ ᑯᒋᔥᑖᑭᓂᐎᒡ ᐊᓂᑖᐦ ᒑ 

ᐃᐦᑎᓈᓂᐎᒡ ᒑ ᒌᐦ ᑭᓂᐙᔨᐦᑖᑯᐦᒡ ᑭᔮᐦ ᒌᐦᑳᔮᔨᐦᑖᑯᐦᒡ ᑭᔅᒋᐦᐅᐎᓐᐦ ᐅᐦᒋ ᐄᔨᔨᐤ ᑭᔮᐦ ᐄᔥᒌᒫᐤ ᐊᔨᒧᐎᓐᐦ᙮ ᔮᔨᑖ ᒋᑭ 

ᐃᐦᑎᑯᓐ ᑭᔮᐦ ᒑ ᒥᔪᐱᔨᐦᐄᐙᒡ ᒋᔅᑯᑎᒫᒑᐎᓐ ᒑ ᐐᒋᐦᐄᑯᒡ ᑭᔮᐦ ᒥᓯᐧᐋ ᒑ ᐄᔑ ᐙᐐᒋᐦᐋᑭᓂᐅᐎᒡ ᐄᔨᔨᐅᒡ ᑭᔮᐦ 

ᐄᔥᒌᒫᐅᒡ ᐅᑎᐦᑖᐎᓂᐙᐦᒡ ᑭᔮᐦ ᐅᒋᔅᑯᑎᒫᑑᑭᒥᑯᐙᐦᒡ᙮ ᒫᐦᒋᒡ ᑯᐃᔅᒄ ᒑ ᐐᒋᐦᐋᑭᓂᐅᐎᒡ ᑭᔮᐦ ᒑ ᒋᔅᑯᑎᒧᐙᑭᓂᐅᐎᒡ 

ᐅᑖᐦ ᐅᐦᒋ ᑎᐹᔨᐦᒑᓰᓈᐦᒡ ᑭᔮᐦ ᓂᓈᐦᑭᐤ ᐋᐦ ᐄᔑᓈᑯᓂᔨᒡ ᐋᐱᑎᓰᐎᓂᔨᐤ ᐋᐦ ᐱᒥᐱᔨᐦᑖᑭᓂᐎᐎᔨᒡ ᐋᐦ ᐄᔥᐹᔨᒡᐦ 

ᐋᐱᑎᓰᐎᓐᐦ ᒑ ᒌᐦ ᐱᐦᑯᐦᑎᒫᓱᒡ᙮ 

ᓂᓈᐦᑭᐤ ᐋᐦ ᐅᐦᒋ ᐐᐦᑖᑯᐦᒡ ᔮᔨᑖ ᒑ ᐐᐦ ᐃᐦᑐᑎᑭᓂᐎᒡ  

ᐊᓂᐦᐄ 13 ᒑᒀᓂᐦᐄ ᑳ ᓂᑎᐙᔨᐦᑖᑯᐦᒡᐦ ᒑ ᒦᓅᐱᔨᐦᑖᑭᓂᐎᒡᐦ ᐊᓂᑖᐦ ᐅᐦᒋ ᒋᐳᐦᐅᐙᓰᐤ ᐋᐱᑎᓰᐎᓂᐦᒡ: 

• ᒥᒄ ᐹᔨᒄ (1) ᔖᔥ ᐱᒥᐱᔨᐦᑖᑭᓂᐤ 

• ᓈᐤ (4) ᐱᒥᐱᔨᐦᑖᑭᓂᐤ ᐊᓐ ᑳ ᐄᔑ ᐹᔣᔨᐦᑖᑯᐦᒡᐦ 

• ᓃᔮᓈᓈᐤ (8) ᓂᒧᐃ ᓂᐦᐋᔨᐦᑎᒥᐦᐄᐙᐤ ᐊᓐ ᐙᒋᐦᒡ ᑳ ᐄᔑ ᐹᔣᔨᐦᑖᑯᐦᒡ  

ᐊᓐ ᒫᒃ ᒑ ᒌᐦ ᐃᐦᑐᑎᑭᓂᐎᒡ ᔮᔨᑖ ᓂᑎᐙᔨᐦᑖᑯᓐ ᒥᓯᐙ ᐊᐙᓐ ᒑ ᐋᐱᑎᔒᔥᑎᐦᒃ ᑭᔮᐦ ᒑ ᐙᐐᒋᐦᐄᑐᓈᓂᐎᒡ ᐅᑖᐦ 
ᐅᐦᒋ ᒋᐳᐦᐅᐙᓯᐤ ᐋᐱᑎᓰᐎᓂᐦᒡ ᐊᓂᑖᐦ ᐃᐦᑖᐎᓂᐦᒡ᙮ ᐋᑯᑎᐦ ᒑ ᓂᑎᐙᔨᐦᑖᑯᐦᒡ ᓈᔥᒡ ᑯᐃᔅᒄ ᒑ ᐐᐦ 
ᓂᓯᑐᐦᑎᒥᐦᐄᐙᒡ ᐋᔑᓈᑯᐦᒡ ᐋᔑ ᐐᒋᐦᐄᐙᒡ ᒋᐳᐦᐅᐙᓯᐤ ᐋᐱᑎᓰᐎᓐ ᑭᔮᐦ ᒑ ᑭᓂᐙᐱᐦᑎᑭᓂᐎᒡ᙮ ᓈᔥᑖᑆᐦ 
ᒋᔥᑎᒫᐎᓐ ᑭᔮᐦ ᒑ ᒌᐦ ᒌᐦᑳᔮᐱᐦᑎᑭᓂᐎᐎᔨᒡ ᐄᔨᔨᐅᒡ ᑭᔮᐦ ᐄᔥᒌᒫᐅᒡ ᐅᒋᐳᐦᐅᐙᓯᐤ ᐋᐱᑎᓰᐎᓂᐙᐤ ᐐᔨᐙᐤ ᐋᐦ 
ᐱᒥᐱᔨᐦᑖᒡ ᑭᔮᐦ ᑖᑆᐦ ᐋᐦ ᓂᑎᐙᔨᐦᑖᑯᓂᔨᒡ᙮ ᐋᑯᑎᐦ ᒋᐱᐦ ᒌᐦ ᐙᐦᒋᐱᔨᔨᐤ ᒑ ᒌᐦ ᐱᒋᔅᑎᓂᒧᐙᑭᓂᐅᐎᒡ ᔓᐎᔮᓐᐦ 
ᐐᔨᐙᐤ ᒑ ᒌᐦ ᐱᒥᐱᔨᐦᑣᓱᒡ ᒸᐦᒡ ᐋᐦ ᐃᐦᑐᑎᑭᓂᐎᐎᔨᒡ ᒋᐳᐦᐅᐙᓯᐤ ᐋᐱᑎᓰᐎᓂᔨᐤ ᐅᑖᐦ ᐅᐦᒋ ᐙᐦᒋ 
ᐱᒥᐱᔨᐦᑖᑭᓂᐎᐎᔨᒡ ᑯᐯᒃ ᑭᔮᐦ ᑳᐦᓈᑖᐦ ᑎᐹᔨᐦᒋᒑᓰᐎᓂᐦᒡ, ᑭᔮᐦ ᒑ ᒌᐦᑳᔮᐱᐦᑎᑭᓂᐎᐎᔨᒡ ᐊᓂᑎᐦ ᐐᔨᐙᐤ ᒑ 
ᐋᐱᑎᓂᔨᒡᐦ ᐅᐐᔓᐙᐎᓂᐙᐤᐦ ᐅᐦᒋ ᒋᐳᐦᐅᐙᓯᐤ ᐋᐱᑎᓰᐎᓂᔨᐤ ᑭᔮᐦ ᐅᐐᔓᐙᐎᓂᐙᐤᐦ ᐋᐦ ᐋᑯᓂᐦᐄᒑᐱᔨᔨᒡᐦ᙮ 
ᐋᑯᑖᐦ ᐋᔑᓈᑯᐦᒡ ᒫᒀᒡ ᐋᐦ ᐊᔨᒥᐦᐄᑐᒡ ᐋᐦ ᓂᔥᑎᒡ ᑎᐹᔨᐦᒋᒑᓯᐅᒡ (ᑳᐦᓈᑖᐦ, ᑯᐯᒃ ᑭᔮᐦ ᐄᔨᔨᐅᒡ/ᐄᔥᒌᒫᐅᒡ) ᓂᒧᐃ 
ᐋᐦᒋᐱᔨᔨᐤ᙮ ᐊᓐ ᒫᒃ ᒫᐦᒋᒡ ᐄᔨᔨᐅᔅᒀᐅᒡ ᓈᔥᑖᑆᐦ ᒋᔥᑎᒫᐎᓂᔨᐤ ᓈᔥᒡ ᒑ ᐐᐦ ᓈᑭᑎᐙᔨᐦᑖᑯᓯᒡ ᑭᔮᐦ ᐋᑳ ᒑ 
ᒫᔮᔨᒫᑭᓂᐅᐎᒡ ᑭᔮᐦ ᐋᑳ ᐄᔨᐦᒡ ᒑ ᐄᑖᔨᒫᑭᓂᐅᐎᒡ ᐋᔪᐎᒄ ᓈᔥᒡ ᒑ ᐐᐦ ᒋᔅᒋᓰᑎᑎᐦᒡ ᒋᐳᐦᐅᐙᓯᐅᒡ ᐊᓂᑎᐦ 
ᐅᑖᐱᑎᓰᐎᓂᐙᐦᒡ᙮  ᐆ ᔮᔨᑖ ᒑ ᐐᐦ ᐃᐦᑐᑎᑭᓂᐎᒡ ᓂᑎᐙᔨᐦᑖᑯᓐ ᑯᐃᔅᒄ ᒑ ᓂᓯᑐᐦᑖᑯᐦᒡ ᑭᔮᐦ ᒑ ᐐᐦ 
ᓃᔥᑖᒥᔥᑖᑭᓂᐎᒡ᙮ ᐆ ᒫᒃ ᐋᐦ ᑭᓂᐙᐱᐦᑎᑭᓂᐎᒡ, ᒋᑭ ᐃᐦᑎᑯᓐ ᔮᔨᑖ ᒑ ᓂᔥᒀᐅᔑᐦᑖᑭᓂᐎᐎᔨᒡ ᐋᐦ 
ᒥᔅᑭᐙᐦᑖᑭᓂᐎᐎᔨᒡ ᐄᔨᔨᐅᔅᒀᐅᒡ ᑭᔮᐦ ᐄᔨᔨᐅᐃᔥᒀᔑᔑᒡ ᐋᐦ ᐃᔮᔪᐎᐦᐋᑭᓂᐅᐎᒡ ᑭᔮᐦ ᐋᐦ ᐎᓂᐦᐋᑭᓂᐅᐎᒡ ᑯᐯᒃ 
ᐄᑖᐦᒑ ᔮᔨᑖ ᒑ ᒋᔅᒑᔨᐦᑎᔨᐙᓂᐎᐎᔨᒡ᙮  



4  /  ᓅᒻ ᐋᐦ ᐐᐦᑖᑯᐦᒡ – ᓃᔥᑎᒻ ᑎᐹᒋᒨᓯᓂᐦᐄᑭᓐ ᑳ ᐄᔑ ᐐᐦᑎᑭᓂᐎᒡ ᕕᔨᓐ ᑲᒥᔑᓐ 

ᑯᑣᔖᑉ (16) ᒑ ᐐᐦ ᒦᓅᐱᔨᐦᑖᑭᓂᐎᒡ ᐊᓂᑖᐦ ᐅᐦᒋ ᑎᐹᔅᑯᓂᒑᐎᓐ ᐋᐦ ᐋᐱᑎᔒᔥᑎᑭᓂᐎᒡ: 

• ᓃᔓ (2) ᔖᔥ ᒫᒀᒡ ᐱᒥᐱᔨᐤᐦ 

• ᓃᔣᔥᒡ (7) ᒫᒀᒡ ᐱᒥᐱᔨᐦᑖᑭᓂᐤᐦ ᐊᓐ ᑳ ᐄᔑ ᐹᔣᔨᐦᑖᑯᐦᒡᐦ 

• ᓃᔣᔥᒡ (7) ᓂᒧᐃ ᐅᐦᒋ ᓂᐦᐋᔨᐦᑎᒥᐦᐄᐙᐤ ᐊᓐ ᑳ ᐄᔑ ᐹᔣᔨᐦᑖᑯᐦᒡ  

ᐋᑯᑖᐦ ᐋᔑ ᐙᐱᐦᑎᑭᓂᐎᒡ ᐊᓂᑖᐦ ᐅᐦᒋ ᕕᔨᓐ ᑲᒥᔑᓐ, ᓈᔥᒡ ᒥᐦᒑᑐᔨᒡ ᐋᐦ ᓅᑯᐦᒡ, ᐋᑳ ᐐᒑᐦᑐᒥᑭᓂᐎᐎᔨᒡ ᐊᓂᔮ 

ᐋᔑ ᑭᓂᐙᐱᐦᑎᐦᒡ ᑎᐹᔅᑯᓂᒑᐎᓂᔨᐤ ᑯᐯᒃ ᑭᔮᐦ ᐄᔨᔨᐅᒡ ᑭᔮᐦ ᐊᓂᔮ ᒨᔥ ᑳ ᐹᒋ ᐱᒥᐱᔨᐦᑖᑭᓂᐎᐎᔨᒡ 

ᐅᐱᒫᑎᓰᐎᓂᐙᐦᒡ ᑭᔮᐦ ᒥᒋᒥᓂᐦᒡ ᐄᔨᔨᐅᒡ᙮ ᐊᓐ ᒫᒃ ᒑᒀᓐ ᔮᔨᑖ ᒑ ᐃᐦᑐᑎᑭᓂᐎᒡ, ᒑ ᓂᑑᒋᔅᒑᔨᐦᑖᑯᐦᒡ ᑭᔮᐦ ᒑ 

ᓃᔥᑖᒥᔥᑖᑭᓂᐎᒡ ᐄᔨᔨᐤ ᐐᔓᐙᐎᓐ, ᑭᔮᐦ ᐊᓐ ᑳ ᐋᐦᒋᔥᑖᑭᓂᐎᒡ ᐐᔓᐙᐎᓐ ᓈᑎᐙᔨᐦᑖᑯᐦᒡ ᐊᑎᑎᐤ ᒑ ᒌᐦ ᑖᐱ 

ᑎᐹᔨᒦᓱᒡ ᐄᔨᔨᐅᒡ ᐅᑎᐦᑖᐎᓂᐙᐦᒡ ᐙᓂᐱᔨᔨᒡᐦ ᐅᑏᔨᔨᒥᐙᐤᐦ᙮ ᐄᔑᓈᑯᓐ ᑭᔮᐦ ᓂᑎᐙᔨᐦᑖᑯᓐ ᐊᑎᑎᐤ ᒑ ᐐᐦ 

ᒥᔪᐐᒑᐱᑎᓰᒥᑐᒡ ᑯᐯᒃ ᑎᐹᔨᐦᒋᒑᓰᓈᐦᒡ ᐋᐦ ᐅᐦᒋ ᓈᓈᑭᒋᔥᑖᑭᓂᐎᒡ ᑎᐹᔅᑯᓂᒑᐎᓐ ᑭᔮᐦ ᐄᔨᔨᐅᒡ ᓃᔥᑖᒥᐦᒡ ᒑ ᒌᐦ 

ᐄᔅᐱᔨᒡ ᐊᓐ ᐙᐦ ᒦᓅᐱᔨᐦᑖᑭᓂᐎᒡ ᑭᔮᐦ ᐊᑎᑎᐤ ᒑ ᒌᐦ ᑖᑆᐅᒑᔨᒥᑐᓈᓂᐎᒡ ᑭᔮᐦ ᒋᔅᒑᔨᒥᑐᓈᓂᐎᒡ᙮ ᐋᑯᑖᐦ ᑭᔮᐦ 

ᐋᔑᓈᑯᐦᒡ ᐊᑎᑎᐤ ᒑ ᐊᔨᒥᐦᐄᑐᒡ ᓂᓈᐦᑭᐤ ᐋᐦ ᐄᔑ ᐋᐱᑎᔒᔥᑎᐦᒡ ᑎᐹᔅᑯᓂᒑᐎᓂᔨᐤ ᑭᔮᐦ ᒑ ᐙᐐᒋᐦᐄᑐᒡ᙮ ᒫᐦᒋᒡ 

ᒫᒃ, ᔖᔥ ᐙᔥᑭᒡ ᒌᐦ ᐄᔑᓈᑯᓂᔨᐤ ᐅᑖᐦ ᓅᓈᕕᒃ ᐙᐦᒌᒡ ᐊᑎᑎᐤ ᒑ ᒌᐦ ᓂᐦᐄᐱᔨᐦᐄᑯᒡ ᑎᐹᔅᑯᓂᒑᐎᓂᔨᐤ ᒑ ᐅᐦᒋ 

ᐐᒋᐦᐋᑭᓂᐎᐙᑯᐱᓈ ᐊᓂᔮ ᐋᔑ ᐱᒥᐱᔨᐦᑖᑭᓂᐎᐎᔨᒡ᙮ 

ᓂᔮᓈᓈᐅᔖᑉ (18) ᐄᔑᓈᑯᓐ ᒑ ᒌᐦ ᒦᓅᐱᔨᐦᑖᑭᓂᐎᒡ ᐊᓂᑖᐦ ᐅᐦᒋ ᑎᐹᔅᑯᓂᒑᐎᓂᐦᒡ ᐋᔑ ᐙᐐᒋᐦᐋᑭᓂᐅᐎᒡ ᐊᐙᓂᒌ 

ᐋᐦ ᐎᓂᐱᔨᔨᒡ: 

• ᒥᒄ ᐹᔨᒄ (1) ᔖᔥ ᒥᓯᐙ ᐄᔑ ᐱᒥᐱᔨᐦᑖᑭᓂᐤ  

• ᓃᔣᔥᒡ (7) ᒫᒀᒡ ᐱᒥᐱᔨᐦᑖᑭᓂᐤᐦ ᐊᓐ ᑳ ᐄᔑ ᐹᔣᔨᐦᐋᑯᐦᒡᐦ 

• ᒥᑖᐦᑐ (10) ᓂᒥ ᐅᐦᒋ ᒥᔪᐱᔨᐤ ᐊᓐ ᑳ ᐄᔑ ᐱᑯᓵᔨᐦᑖᑯᐦᒡ᙮ 

ᐋᐦ ᑭᓂᐙᐱᐦᑎᑭᓂᐎᒡ ᐊᓐ ᒑᒀᓐ ᐙᐦ ᐃᐦᑐᑎᑭᓂᐎᒡ, ᓂᑎᐙᔨᐦᑖᑯᓐ ᒥᓯᐙ ᐊᓂᑖᐦ ᐋᐦ ᐅᐦᒋ ᐐᒋᐦᐋᑭᓂᐅᐎᒡ 

ᐊᐙᓂᒌ ᐋᐦ ᒌᐦ ᐎᓂᐱᔨᔨᒡ ᓈᔥᒡ ᒥᔥᑏᐦ ᒑ ᐋᐦᒋᔥᑖᑭᓂᐎᒡ ᑭᔮᐦ ᒑ ᐄᒑᓂᑭᓂᐎᐎᔨᒡ ᐊᓂᔮ ᐋᔥᐱᔥ ᒫᔮᔨᒫᑭᓂᐅᐎᒡ 

ᐄᔨᔨᐅᒡ ᑭᔮᐦ ᐄᔥᒫᐅᒡ ᑭᔮᐦ ᓈᔥᒡ ᐋᑳ ᑯᐃᔅᒄ ᐃᐦᑐᑎᐙᑭᓂᐅᐎᒡ ᐅᑖᐦ ᒋᐳᐦᐅᐙᓰᓈᐦᒡ᙮ ᐄᔑᓈᑯᓂᔨᐤ ᒑ 

ᒫᒥᑐᓈᔨᐦᑎᒥᐦᐄᐙᔨᒡ ᐋᔅᐱᐦᐄᑯᒡ ᐄᔨᔨᐅᒡ ᑭᔮᐦ ᐋᔑ ᓂᒋᔥᑭᒧᐦᑎᔮᑭᓂᐅᐎᒡ ᐙᓂᐱᔨᑣᐤᐦ ᑭᔮᐦ ᓂᑎᐙᔨᐦᑖᑯᓂᔨᐤ 

ᐄᔨᐦᒡ ᒑ ᐄᔑᓈᑯᐦᑖᑭᓂᐎᐎᔨᒡ᙮ ᐋᐅᒄ ᐊᓐ ᒦᓐ ᐊᑎᑎᐤ ᒑ ᐐᐦ ᐃᐦᑎᑎᑭᓂᐎᒡ ᒑ ᒌᐦ ᒥᔪᐐᒑᐱᑎᓰᒥᑐᒡ ᐊᓂᒌ ᐋᑎ 

ᓂᓃᑳᓂᔥᑭᐦᒡ ᑭᔮᐦ ᒫᒀᒡ ᑭᔮᐦ ᐊᓂᑖᐦ ᐄᔑ ᓃᔥᑖᒥᐦᒡ ᒑ ᐐᒑᐱᑎᓰᒫᑭᓂᐅᐎᒡ ᐄᔨᔨᐅᒡ ᒑ ᒌᐦ ᒌᐦᑳᓈᑯᐦᑖᑭᓂᐎᒡ ᑭᔮᐦ 

ᓈᑭᑎᐙᔨᐦᑖᑯᐦᒡ ᑯᐃᔅᒄ ᒑ ᐐᐦ ᐊᔨᒥᐦᐄᑐᓈᓂᐎᒡ ᑭᔮᐦ ᓂᐦᐄᐙᐦᐄᑐᓈᓂᐎᒡ᙮ ᒫᐦᒋᒡ ᒫᒃ, ᐊᑎᑎᐤ ᒑ ᒌᐦ 

ᒥᔪᐱᔨᐦᑖᑭᓂᐎᒡ ᑭᔮᐦ ᒫᒀᒡ ᐊᓐ ᐋᔑᓈᑯᐦᒡ ᐋᐦ ᒋᐳᐦᐙᑭᓂᐅᐎᒡ ᐊᐙᓂᒌ ᐋᐦ ᒌᐦ ᐎᓂᐱᔨᔨᒡ ᑭᔮᐦ ᐐᐱᒡ ᒑ ᐐᐦ 

ᒦᓅᐱᔨᐦᑖᑭᓂᐎᒡ ᑯᐃᔅᒄ ᒑ ᒌᐦ ᐄᔑᓈᑯᐦᒡ᙮  



5  /  ᓅᒻ ᐋᐦ ᐐᐦᑖᑯᐦᒡ – ᓃᔥᑎᒻ ᑎᐹᒋᒨᓯᓂᐦᐄᑭᓐ ᑳ ᐄᔑ ᐐᐦᑎᑭᓂᐎᒡ ᕕᔨᓐ ᑲᒥᔑᓐ 

ᐊᓂᑖᐦ ᐅᐦᒋ ᓂᑐᐦᑯᔨᓈᐱᑎᓰᐎᓂᐦᒡ ᑭᔮᐦ ᐋᐦ ᐐᒋᐦᐋᑭᓂᐅᐎᒡ ᐊᐙᓂᒌ 34 ᒑᒀᓐ ᒌᐦ ᐐᐦᑖᑯᐦᒡ ᐋᐦ ᓂᑎᐙᔨᐦᑖᑯᐦᒡ ᒑ 

ᒦᓅᐱᔨᐦᑖᑭᓂᐎᒡ:   

• ᒥᒄ ᐹᔨᒄ (1) ᔖᔥ ᒫᒀᒡ ᐱᒥᐱᔨᐤ 

• ᐹᔨᑯᔥᑖᐤ (9) ᒫᒀᒡ ᐱᒥᐱᔨᐦᑖᑭᓂᐤᐦ ᐊᓐ ᑳ ᐄᔑ ᐹᔣᔨᐦᑖᑯᐦᒡᐦ 

• ᓃᔥᑎᓂᐅᓈᐅᔖᑉ (24) ᓈᔥᑎᔨᒡ ᓂᒥ ᐅᐦᒋ ᐐᒋᐦᐄᐙᐱᔨᐤ ᐊᓐ ᑳ ᐄᔑ ᐱᑯᓵᔨᐦᑖᑯᐦᒡ 

ᐋᑯᑖᐦ ᐋᔑ ᐹᔣᔨᐦᑖᑯᐦᒡ ᒑ ᒌᐦ ᐅᑎᐦᒋᐱᔨᒡ ᐄᔨᐦᒡ ᒑ ᒌᐦ ᐄᔑᓈᑯᐦᒡ ᒑᒀᓐ ᐅᑖᐦ ᑯᐯᒃ ᑎᐹᔨᐦᒋᒑᓰᓈᐦᒡ ᐋᐦ ᐅᐦᒋ 

ᓈᓈᑭᒋᔥᑖᑭᓂᐎᒡ ᐊᐙᓂᒌ ᐋᐦ ᐐᒋᐦᐋᑭᓂᐅᐎᒡ ᒥᓯᐙ ᐊᐙᓐ ᒑ ᒌᐦ ᑖᐦᑭᐦᐅᑯᑦ ᑭᔮᐦ ᐐᒋᐦᐄᑯᑦ᙮ ᐋᑯᑎᐦ ᑭᔮᐦ 

ᐋᔥᒋᐱᔨᒡ ᐋᑳ ᒥᓯᐙ ᐊᐙᓐ ᑖᐱᑎᐤ ᐄᑖᔨᒫᑭᓂᐎᑦ ᑭᔮᐦ ᐃᐦᑐᑎᐙᑭᓂᐎᑦ ᒑ ᒌᐦ ᐊᒋᐎᐱᔨᒡ ᑭᔮᐦ ᑯᐃᔅᒄ ᒑ ᐐᐦᑖᑯᐦᒡ 

ᑭᔮᐦ ᓂᓯᑐᐦᑖᑯᐦᒡ ᐋᐦᒸᔮᐦ ᐋᐦᒀᒡ ᒦᓐ ᐄᔅᐱᔨᒡ ᒑᒀᓐ᙮ ᐅᑖᐦ ᒫᒃ ᑯᐯᒃ ᑎᐹᔨᐦᒋᒑᓰᓈᐦᒡ ᐋᐦ ᐅᐦᒋ ᓈᓈᑭᒋᔥᑖᑭᓂᐎᒡ ᐋᐦ 

ᐐᒋᐦᐋᑭᓂᐅᐎᒡ ᐊᐙᓂᒌ ᓈᔥᑖᑆᐦ ᓂᑎᐙᔨᐦᑖᑯᓂᔨᐤ ᐄᔨᔨᐅᒡ ᑭᔮᐦ ᐄᔥᒌᒫᐅᒡ ᔮᔨᑖ ᑭᔮᐦ ᐐᔨᐙᐤ ᑯᐃᔅᒄ ᒑ 

ᐐᒋᐦᐋᑭᓂᐅᐎᒡ ᒥᒄ ᑖᓂᑎᐦ ᐋᑎ ᐅᐐᒋᒡ᙮ ᓈᔥᑖᑆᐦ ᓂᑎᐙᔨᐦᑖᑯᓂᔨᐤ ᐊᓂᒌ ᐃᔮᐱᑎᔒᔥᑎᐦᒡ ᓂᓈᐦᑭᐤ ᐋᐦ 

ᐄᔑᓈᑯᓂᔨᒡ ᐅᔮ ᐋᐱᑎᓰᐎᓂᔨᐤ ᔮᔨᑖ ᒑ ᐃᔮᒡ ᐊᓂᔮ ᒑᒀᔨᐤ ᓈᑎᐙᔨᐦᑎᐦᒡ ᒑ ᒌᐦ ᐃᐦᑐᑎᐦᒡ ᐅᔮ 

ᐅᑖᐱᑎᓰᐎᓂᐙᐤ ᐋᐦ ᒫᒨᐱᔥᑎᐦᒡ᙮ ᐊᓐ ᒫᐦᒋᒡ ᒑᒀᓐ ᓈᑎᐙᔨᐦᑖᑯᐦᒡ ᔮᔨᑖ ᒑ ᐃᐦᑐᑎᑭᓂᐎᒡ ᐊᓐ ᐋᐦ ᐐᐦ 

ᓂᐦᐄᐙᐦᐄᑐᒡ ᓂᔥᑐᔨᒡ ᐋᐦ ᐄᔑᓈᑯᐦᒡ ᑎᐹᔨᐦᒋᒑᓰᐎᓐ ᒑ ᐐᐦ ᓂᐦᐄᐱᔨᐦᑖᑭᓂᐎᒡ ᒥᔪᐱᒫᑎᓰᐎᓐ ᑭᔮᐦ ᐋᐦ 

ᐐᒋᐦᐋᑭᓂᐅᐎᒡ ᐊᐙᓂᒌ ᐋᐦ ᐅᐦᒋ ᓈᓈᑭᒋᔥᑖᑭᓂᐎᒡ ᒋᔥᒋᑯᒡ ᐋᐦᒀᒡ ᐋᐦ ᐄᔅᐱᔨᒡ ᒑᒀᓐ, ᐊᓐ ᒑ ᓃᔥᑖᒥᔥᑖᑭᓂᐎᒡ 

ᐋᐦ ᐐᒑᐱᑎᓰᒫᑭᓂᐅᐎᒡ ᐄᔨᔨᓈᐦᒡ ᐋᑎ ᓂᓃᑳᓂᔥᑳᒋᒑᓂᐎᒡ ᑭᔮᐦ ᑎᐹᔨᐦᒋᒑᓂᐎᒡ᙮  

ᓂᔥᑐᒥᑎᓂᐤ (30) ᒑᒀᓐ ᓂᑎᐙᔨᐦᑖᑯᓐ ᒑ ᐐᐦ ᐋᐱᑎᔒᔥᑎᑭᓂᐎᒡ ᐅᐦᒋ ᐅᔅᒋᓃᒋᓯᐅᒡ ᐋᐦ ᐐᐦ ᓈᑭᑎᐙᔨᐦᑖᑯᓯᒡ: 

• ᒥᒄ ᐹᔨᒄ (1) ᔖᔥ ᐱᒥᐱᔨᐦᑖᑭᓂᐤ 

• ᓂᔥᑐ (3) ᒫᒀᒡ ᐱᒥᐱᔨᔨᐤ ᐊᓐ ᑳ ᐄᔑ ᐹᔣᔨᐦᑖᑎᑯᐦᒡᐦ 

• ᓃᔥᑎᓂᐅᑯᑣᔑᔖᑉ (26) ᐋᔥᒄ ᓂᒥ ᐅᐦᒋ ᐱᒫᔨᐦᑖᑭᓂᐆ ᑭᔮᐦ ᓈᔥᑎᔨᒡ ᓂᒥ 

ᐄᔑᓈᑯᓐ ᐊᓐ ᑳ ᐄᔑ ᐱᑯᓵᔨᐦᑖᑯᐦᒡ 

ᐊᓐ ᒫᒃ ᒫᐅᒡ ᐋᔑᓈᑯᐦᒡ ᒑ ᓃᔥᑖᒥᔥᑖᑭᓂᐎᒡ, ᐊᓂᑎᐦ ᒑ ᒌᐦ ᐅᐦᒋ ᒥᔪᐱᔨᒡ ᐊᓐ ᒑᒀᓐ ᔮᔨᑖ ᐙᐦ ᐃᐦᑐᑎᑭᓂᐎᒡ ᓈᔥᒡ 

ᓲᐦᒃ ᒑ ᑯᒋᔥᑖᑭᓂᐎᒡ ᐋᐦ ᐐᒑᐱᑎᓰᒥᑐᒡ ᐄᔨᔨᐅᒡ ᐅᔮ ᐋᔑ ᐋᐱᑎᓰᒡ ᑭᔮᐦ ᐅᑖᐦ ᐅᐦᒋ ᑯᐯᒃ ᐋᐦ ᐅᐦᒋ 

ᓈᓈᑭᒋᔥᑖᑭᓂᐎᒡ ᒥᔪᐱᒫᑎᓰᐎᓐ ᑭᔮᐦ ᐋᐦ ᐐᒋᐦᐋᑭᓂᐅᐎᒡ ᐊᐙᓂᒌ ᐋᐦ ᐎᔥᑖᐱᔨᔨᒡ᙮ ᐅᑖᐦ ᐄᔑ ᓃᔥᑖᒥᐦᒡ ᒑ ᒌᐦ 

ᐄᔑ ᒥᔪᐱᔨᒡ ᐅᑖᐦ ᑯᐯᒃ ᐋᐦ ᐅᐦᒋ ᓈᓈᑭᒋᐦᐋᑭᓂᐅᐎᒡ ᐅᔅᒋᓃᒋᓯᐅᒡ ᔮᔨᑖ ᒑ ᐐᐦ ᒥᔪᒋᔅᒑᔨᐦᑎᐦᒡ ᒑ ᐄᔑ ᑭᓂᐙᐱᒫᒡ 

ᐄᔨᔨᐤᐦ ᑭᔮᐦ ᐄᔥᒌᒫᐤᐦ ᐋᐦ ᐐᐦ ᐐᒋᐦᐋᒡ᙮ ᐃᐦᑎᑯᐦᒑ ᒫᒃ ᒑᒀᓐ ᐊᑎᑎᐤ ᒑ ᐐᐦ ᒋᔅᒑᔨᐦᑎᔨᐙᓂᐎᒡ ᔮᔨᑖ ᓂᑎᐙᔨᐦᑖᑯᓐ ᒑ 

ᒋᔅᒑᔨᐦᑎᔮᑭᓂᐅᐎᒡ ᐊᓂᒌ ᐊᐙᓂᒌ ᒑ ᐋᐱᑎᔒᔥᑎᐙᒡ ᐅᔅᒋᓃᒋᓯᐤᐦ ᐋᐦ ᐐᐦ ᓈᑭᑎᐙᔨᒫᑭᓂᐎᐎᔨᒡᐦ, ᐋᑳ ᑭᔨᑆ 

ᐋᔥᒄ ᐅᐦᒋ ᒋᔅᒑᔨᐦᑎᐦᒡ᙮ ᐋᑯᑎᐦ ᑭᔮᐦ ᒑ ᒌᐦ ᐅᐦᒋ ᒋᔅᒑᔨᐦᑖᑯᐦᒡ ᑯᐃᔅᒄ ᐋᐦ ᐄᐦᑐᑎᑭᓂᐎᒡ ᓂᐎᒡ ᐹᔨᑯᓂᐦᒡ ᐋᐦ ᐐᐦ 

ᐃᐦᑐᑎᑭᓂᐎᒡ ᑭᔮᐦ ᐋᐦ ᐐᐦ ᐄᔑ ᐐᒋᔥᑖᑭᓂᐎᒡ ᐊᓂᑖᐦ ᓂᓈᐦᑭᐤ ᐋᐦ ᐅᐦᒋ ᐋᐱᑎᔒᔥᑎᑭᓂᐎᒡ᙮ 

ᐆ ᒫᒃ ᑯᐃᔅᒄ ᐋᐦ ᐐᐦ ᐄᔑ ᐋᐱᑎᔒᔥᑎᑭᓂᐎᒡ ᐋᑯᑎᐦ ᓈᔥᒡ ᓈᑎᐗᔨᐦᑖᑯᐦᒡ ᒑ ᐃᐦᑎᑯᐦᒡ ᐊᓐ ᒑ ᓂᑎᐙᔨᐦᑖᑯᐦᒡ ᑯᐃᔅᒄ 

ᐋᐦ ᐐᐦ ᐄᔑ ᐋᐱᑎᔒᔥᑎᐙᑭᓂᐅᐎᒡ ᐄᔨᔨᐅᒡ ᑭᔮᐦ ᐄᔥᒌᒫᐅᒡ, ᑖᐱᑎᐤ ᒑ ᐐᐦ ᐃᐦᑐᑎᐙᑭᓂᐎᑦ ᒥᓯᐙ ᐊᐙᓐ ᐋᐦ 

ᑭᓂᐙᐱᐦᑎᑭᓂᐎᒡ ᐊᓐ ᐐᔓᐙᐎᓐ ᐅᐦᒋ ᐋᐦ ᐐᐦ ᓈᓈᑭᒋᐦᐋᑭᓂᐅᐎᒡ ᐅᔅᒋᓃᒋᓯᐅᒡ, ᑭᔮᐦ ᐅᑖᐦ ᐅᐦᒋ ᑯᐯᒃ 



6  /  ᓅᒻ ᐋᐦ ᐐᐦᑖᑯᐦᒡ – ᓃᔥᑎᒻ ᑎᐹᒋᒨᓯᓂᐦᐄᑭᓐ ᑳ ᐄᔑ ᐐᐦᑎᑭᓂᐎᒡ ᕕᔨᓐ ᑲᒥᔑᓐ 

ᑎᐹᔨᐦᒋᒑᓰᓈᐦᒡ ᐋᐦ ᐅᐦᒌᒡ ᐋᐱᑎᓰᓯᐅᒡ ᒑ ᒥᔪᒋᔅᒑᔨᐦᑎᐦᒡ ᐊᓂᔮ ᒑ ᐄᑖᐱᑎᓰᒡ ᑭᔮᐦ ᔮᔨᑖ ᒑ ᐐᒋᐦᐋᑭᓂᐅᐎᒡ ᐅᑖᐦ 

ᐅᐦᒋ ᑎᐹᔨᐦᒋᒑᓰᓈᐦᒡ ᒑ ᒌᐦ ᒥᔪᑐᑎᐦᒡ ᐅᔮ ᐅᑖᐱᑎᓰᐎᓂᐙᐤ᙮ ᒫᐦᒋᒡ ᒫᒃ ᐅᑖᐦ ᐅᐦᒋ ᑯᐯᒃ ᑎᐹᔨᐦᒋᒑᓰᓈᐦᒡ ᐋᑯᑎᐦ 

ᓈᔥᒡ ᓈᑎᐙᔨᐦᑖᑯᐦᒡ ᔮᔨᑖ ᒑ ᓅᑯᐦᒡ ᑯᐃᔅᒄ, ᓈᐅᔥ ᑭᔮᐦ ᐋᑳ ᒑ ᐴᓂᐱᔨᔨᒡ ᐆ ᐋᐱᑎᓰᐎᓐ ᐅᐦᒋ ᐅᔅᒋᓃᒋᓯᐅᒡ ᐋᐦ ᐐᐦ 

ᐐᒋᐦᐋᑭᓂᐅᐎᒡ, ᐋᐦ ᑭᓂᐙᐱᐦᑎᑭᓂᐎᐎᔨᒡᐦ ᐄᔨᔨᐅᒡ ᑭᔮᐦ ᐄᔥᒌᒫᐅᒡ ᐅᑭᔅᒋᐦᐅᐎᓂᐙᐤᐦ ᑭᔮᐦ ᒑ ᓅᑯᓂᔨᒡ ᐐᔨᐙᐤ 

ᒑ ᑖᐱᑎᐹᔨᐦᑎᐦᒡ ᑭᔮᐦ ᐐᔓᑎᐦᒡ ᐋᐦ ᓈᑭᑎᐙᔨᒫᑭᓂᐅᐎᔨᒡᐦ ᐅᔅᒋᓃᒋᓯᐤᐦ᙮  

ᒥᓯᐙ ᐋᐦ ᑭᓂᐙᐱᐦᑎᑭᓂᐎᒡ ᐊᓐ ᑳ ᐄᔑ ᒥᔅᑭᐙᐦᑖᑭᓂᐎᒡ 

ᐋᐦ ᒌᐦ ᒫᒥᑐᓈᔨᐦᑎᒥᐦᐄᐙᒡ ᐊᓂᔮ ᑳ ᐄᔑ ᒋᔅᒑᔨᐦᑎᔨᐙᒡ ᓂᓈᐦᑭᐤ ᐋᐦ ᐅᐦᒋ ᐋᐱᑎᔒᔥᑎᐦᒡ ᐊᐙᓂᒌ ᐊᓂᔮ ᑳ ᐄᔑ 

ᐐᐦᑖᑯᓂᔨᒡ ᐅᑖᐦ ᕕᔨᓐ ᑲᒥᔑᓐ 142 ᒑᒀᔨᐤ ᒌᐦ ᐹᒋ ᐋᔨᒧᑖᔨᐤ ᒑ ᐃᐦᑐᑎᑭᓂᐎᐎᔨᑯᐱᓈ, ᐊᓐ ᑯᐯᒃ ᑳ ᓂᐙᐱᐦᑎᐦᒃ 

ᑭᔮᐦ ᐙᐦᓂᐦᐄᐱᔨᐦᑖᑦ ᐋᑯᑖᐦ ᑳ ᐄᔑ ᐐᐦᑎᐦᒃ ᐅᑖᐦ ᐅᐦᒋ ᑎᐹᔨᐦᒋᒑᓰᓈᐦᒡ ᐅᔮ ᒫᐅᒡ ᒑ ᒋᔥᑎᒫᐎᓂᔨᒡ ᔮᔨᑖ ᒑ 

ᑭᓂᐙᐱᐦᑎᑭᓂᐎᐎᔨᑯᐱᓈ: 

• ᒑ ᐐᐦᑖᑯᐦᒡ ᐊᓂᑖᐦ ᒑ ᐄᔑᑳᐳᐎᔥᑎᑭᓂᐎᒡ ᐊᓐ ᐧᐋᐦᑖᑯᐦᒡ ᔮᔨᑖ ᐋᐦ ᓂᑎᐙᔨᐦᑖᑯᐦᒡ ᒑ 

ᐃᐦᑐᑎᑭᓂᐎᐎᑯᐱᓈ ᑭᔮᐦ ᐊᑎᑎᐤ ᒑ ᐐᐦ ᒥᔪᐐᒑᐱᑎᓰᒥᑐᓈᓂᐎᒡ: ᒑ ᒥᔥᑭᐎᑳᐳᐎᔥᑎᑭᓂᐎᒡ ᐊᓐ 

ᐋᔑ ᐅᒋᒫᐦᑭᐦᑎᑭᓂᐎᒡ ᒑ ᐋᑎ ᐃᔨᐦᑎᓈᓂᐎᒡ ᐊᓂᑎᐦ ᒑ ᒌᐦ ᐅᐦᒋ ᐃᐦᑐᑖᑭᓂᐎᒡ ᐊᓐ ᐙᐦ 

ᐱᐦᑯᐦᑖᑭᓂᐎᒡ, ᒫᔓᐦᐋᑳ ᐊᓐ ᒑᒀᓐ ᐋᑳ ᐙᐦᑎᐦᒡ ᒑ ᒌᐦ ᐃᐦᑐᑎᑭᓂᐎᒡ ᐊᑎᑎᐤ ᒑ ᐐᒋᐦᐄᐙᐱᔨᒡ ᐊᓐ 

ᐙᐦ ᐃᐦᑐᑎᑭᓂᐎᒡ᙮ 

• ᐊᑎᑎᐤ ᒑ ᒥᔪᓂᓯᑐᐦᑖᑯᐦᒡ ᐊᓐ ᔮᔨᑖ ᒑ ᐃᐦᑐᑎᑭᓂᐎᒡ ᑭᔮᐦ ᐱᒥᐱᔨᐦᑖᑭᓂᐎᒡ ᐅᐦᒋ ᐄᔨᔨᐅᒡ ᑭᔮᐦ 

ᐄᔥᒌᒫᐅᒡ: ᓂᒧᐃ ᓂᐦᐋᔨᐦᑖᑯᓂᔨᐤ ᐋᔑ ᐃᐦᑐᑎᐦᒃ ᑎᐹᔨᐦᒋᒑᓯᐤ ᐊᓂᔮ ᔮᔨᑖ ᐙᐦ ᐃᐦᑐᑎᑭᓂᐎᐎᔨᒡ, 

ᐊᓂᑎᐦ ᒑ ᒌᐦ ᐅᐦᒋ ᐋᑳ ᒌᐦᑳᔮᔨᐦᑖᑯᓂᔨᒡᐦ ᐄᔨᔨᐤ ᑭᔮᐦ ᐄᔥᒌᒫᐤ ᐅᑭᔅᒋᐦᐅᐎᓐᐦ, ᑭᔮᐦ ᐋᑳ 

ᑖᑆᐅᒑᔨᒥᑯᒡ ᐊᓂᔮᐦ ᐄᔨᔨᓈᐦᒡ ᑭᔮᐦ ᐄᔥᒌᒫᓈᐦᒡ ᐙᐦᒋ ᐅᐙᔮᐱᒫᑭᓂᐎᐎᔨᒡᐦ ᒑ ᐐᒑᐱᑎᓰᒫᐙᑯᐱᓈ 

ᐅᑖᐦ ᐅᐦᒋ ᐋᐦ ᐅᐦᒋ ᐋᐱᑎᓰᒡ ᑎᐹᔨᐦᒋᒑᓰᓈᐦᒡ᙮ 

• ᒑ ᐋᐦᒋᔥᑖᑭᓂᐎᒡ ᐊᓐ ᒨᔥ ᑳ ᐹᒋ ᐃᔨᔅᐱᔨᐦᑖᑭᓂᐎᒡ: ᐊᓂᔮ ᐋᔑ ᐃᐦᑐᑎᐦᒃ ᑯᐯᒃ ᑎᐹᔨᐦᒋᒑᓯᐤ ᓂᒧᐃ 

ᒨᔥ ᓅᑯᓂᔨᐤ ᑖᑆᐦ ᒑ ᒌᐦ ᐋᐦᒋᔥᑖᑦ ᐊᓂᔮᐦ ᐋᔑ ᐐᒋᐦᐋᑭᓂᐎᐎᔨᒡᐦ ᐊᐙᔨᐤᐦ ᒑ ᒌᐦ ᒥᔪᐱᔨᐦᐄᑯᔨᒡᐦ 

ᐄᔨᔨᐤᐦ ᑭᔮᐦ ᐄᔥᒌᒫᐤᐦ ᐊᓂᔮ ᐋᔑ ᓂᑎᐙᔨᐦᑎᒥᔨᒡᐦ ᑭᔮᐦ ᐋᔑ ᐱᑯᓵᔨᐦᑎᒥᔨᒡᐦ᙮  

• ᐊᑎᑎᐤ ᒑ ᐐᐦ ᒥᔪᐐᒑᐱᑎᓰᒥᑐᓈᓂᐎᒡ ᑭᔮᐦ ᑖᐱᔥᑯᓐ ᒑ ᐐᐦ ᒥᔅᑭᑭᓂᐎᒡ ᐊᓂᑖᐦ ᒑ ᒌᐦ ᐄᔑ 

ᒥᔪᐱᔨᐦᑖᑭᓂᐎᒡ ᐊᓐ ᐙᐦ ᓂᐦᐄᐱᔨᐦᑖᑭᓂᐎᒡ ᐋᐦ ᐐᒑᐱᑎᓰᒫᑭᓂᐅᐎᒡ ᐄᔨᔨᐅᒡ: ᐋᑎ ᑭᔨᑆ ᔖᔥ ᒌᐦ 

ᒥᔅᑭᐙᐦᑖᑭᓂᐎᒡ ᐊᓂᑖᐦ ᒑ ᒌᐦ ᐄᔑ ᐐᒑᐱᑎᓰᒥᑐᓈᓂᐎᒡ ᓂᓈᐦᑭᐤ ᐋᐦ ᐄᔑᓈᑯᐦᒡ ᐋᐱᑎᓰᐎᓐ, 

ᐊᑎᑎᐤ ᐄᔑᓈᑯᓐ ᒑ ᑯᒋᔥᑖᑭᓂᐎᒡ ᐅᒋᒫᐎᓂᓈᐦᒡ ᐄᔨᔨᐅᒡ ᐋᐦ ᐄᐦᑖᒡ, ᐊᑎᑎᐤ ᐋᐦ 

ᐊᔨᒥᐦᐄᑐᓈᓂᐎᒡ ᑭᔮᐦ ᐋᐦ ᐋᔨᒧᑖᒡ ᑎᐹᔨᐦᒋᒑᓯᐤ ᐙᐦ ᐃᐦᑐᑎᐦᒃ - ᒋᒡ ᐐᔓᐙᐎᓐ- ᓂᒧᐃ ᓈᔥᒡ 

ᐃᐦᑎᑯᓐ᙮ 

• ᒑ ᐐᐦ ᓂᓯᑐᐦᑖᑭᓂᐎᒡ ᐊᓐ ᒑᒀᓐ ᓈᑎᐙᔨᐦᑖᑯᐦᒡ ᒑ ᐃᐦᑐᑎᑭᓂᐎᒡ ᑭᔮᐦ ᒫᒃ ᐋᐦᒋᔥᑖᑭᓂᐎᒡ ᐋᑳ 

ᑯᐃᔅᒄ ᐄᑎᐦᑖᑯᐦᒡ ᑭᔮᐦ ᐄᔑ ᒥᓯᓈᑖᒡ: ᑯᐃᔅᒄ ᒫᒃ ᐄᔑᓈᑯᐦᒑ, ᐋᑯᑎᐦ ᐋᔑᓈᑯᓂᔨᒡ ᑯᐯᒃ ᑎᐹᔨᐦᒋᒑᓯᐤ 

ᔮᔨᑖ ᒑ ᐐᐦ ᓂᓯᑐᐦᑎᒥᐦᐋᑦ ᑭᔮᐦ ᒑ ᐐᐦ ᒋᔅᒑᔨᐦᑎᒸᑦ ᐋᔑ ᓂᓯᑐᐦᑎᒥᔨᒡᐦ ᐄᔨᔨᐤᐦ ᑖᐹᔨᐦᒋᒑᔨᒡᐦ ᑭᔮᐦ 

ᐋᔨᒦᔥᑎᒧᐙᔨᒡᐦ᙮ 

ᓅᒻ ᐋᐦ ᒥᓯᓈᑖᒡ ᒋᔅᒑᔨᐦᑎᒧᐎᓐ 

ᐊᓂᑎᐦ ᐃᔨᐙᒡ ᐋᐦ ᒥᓯᓈᑖᒡ ᐅᑎᐦ ᑎᐹᒋᒨᓯᓂᐦᐄᑭᓂᐦᒡ, ᐅᑎᐦ ᑯᐯᒃ ᐋᐦ ᐄᔑ ᐐᐦᑎᑭᓂᐎᒡ ᒑᒀᓐ ᐋᑳ 

ᓂᐦᐋᔨᐦᑎᒥᐦᐄᐙᒡ ᑭᔮᐦ ᐋᐦ ᓂᑎᐙᔨᑖᑯᐦᒡ ᒑ ᐋᐦᒋᔥᑖᑭᓂᐎᒡ ᒥᓯᐙ ᒦᓐ ᑭᓂᐙᐱᐦᑎᒻ ᐊᓂᔮ ᓈᑎᐙᔨᐦᑖᑯᓂᔨᒡ ᒑ 

ᐃᐦᑐᑎᐦᒃ ᒑᒀᔨᐤ ᑭᔮᐦ ᒑ ᐐᐦᑎᐦᒃ ᐋᑖᔨᐦᑎᒥᐦᐄᑯᑦ ᐊᓂᔮ ᐱᔮᒋ ᓈᓂᑖᔑᒧᓈᓂᐎᐎᔨᒡ, ᐊᓂᑎᐦ ᐋᐦ ᐃᐦᑎᑯᓂᔨᒡ ᑭᔮᐦ 

ᒫᒃ ᐋᔥᒄ ᐋᔑᓂᐙᐦᑖᑯᓂᐎᐎᔨᒀ ᒑᒀᔨᐤ᙮ 


	ᓃᔥᑎᒻ ᑎᐹᒋᒨᓯᓂᐦᐄᑭᓐ ᑳ ᐄᔑ ᐐᐦᑎᑭᓂᐎᒡ ᕕᔨᓐ ᑲᒥᔑᓐ
	ᓅᒻ ᐋᐦ ᐐᐦᑖᑯᐦᒡ
	ᒑᒀᓐ ᐙᐦᒋ ᐐᐦ ᒋᔅᒑᔨᐦᑖᑯᐦᒡ?
	ᐊᓂᑖᐦ ᒑ ᐃᐦᑐᑎᑭᓂᐎᑯᐱᓈ ᐅᑖᐦ ᑯᐯᒃ ᑎᐹᔨᐦᒋᒑᓰᓈᐦᒡ ᐋᐦ ᐐᐦᑖᑯᐦᒡ ᓂᓈᐦᑭᐤ ᒑᒀᓐ ᐋᑳ ᓂᐦᐋᔨᐦᑎᒥᐦᐄᐙᒡ
	ᒥᔮᒨᐱᒡ ᒑ ᒫᒦᓅᐱᔨᐦᑖᒡ ᐊᓂᔮ ᐙᔥᑎᐎᔨᐙᔨᒡ
	ᐊᓂᔮ ᑳ ᐄᔑ ᒥᔅᑭᐙᐦᑖᑦ ᐊᓂᑖᐦ ᐅᐦᒋ ᑯᐯᒃ ᓈᑎᐙᔨᐦᑖᑯᓯᑦ ᒑ ᓂᐦᐄᐱᔨᐦᑖᑦ ᐊᓂᔮ ᑳ ᐐᐦᑎᒧᐙᑭᓂᐎᑦ ᐙᔥᑖᐱᔨᐦᐄᐙᔨᒡ
	ᐊᓐ ᑳ ᓈᓂᑖᔑᒧᓈᓂᐎᒡ ᒑ ᐐᐦ ᒦᓅᐱᔨᐦᑖᑭᓂᐎᒡ
	ᒫᒀᒡ ᐋᔑᓈᑯᐦᒡ ᐊᓐ 26 ᑳ ᐄᔑ ᓈᓂᑖᔑᒧᓈᓂᐎᒡ ᒑ ᒦᓅᐱᔨᐦᑖᑭᓂᐎᒡ:

	ᓂᓈᐦᑭᐤ ᐋᐦ ᐅᐦᒋ ᐐᐦᑖᑯᐦᒡ ᔮᔨᑖ ᒑ ᐐᐦ ᐃᐦᑐᑎᑭᓂᐎᒡ
	ᐊᓂᐦᐄ 13 ᒑᒀᓂᐦᐄ ᑳ ᓂᑎᐙᔨᐦᑖᑯᐦᒡᐦ ᒑ ᒦᓅᐱᔨᐦᑖᑭᓂᐎᒡᐦ ᐊᓂᑖᐦ ᐅᐦᒋ ᒋᐳᐦᐅᐙᓰᐤ ᐋᐱᑎᓰᐎᓂᐦᒡ:
	ᑯᑣᔖᑉ (16) ᒑ ᐐᐦ ᒦᓅᐱᔨᐦᑖᑭᓂᐎᒡ ᐊᓂᑖᐦ ᐅᐦᒋ ᑎᐹᔅᑯᓂᒑᐎᓐ ᐋᐦ ᐋᐱᑎᔒᔥᑎᑭᓂᐎᒡ:
	ᓂᔮᓈᓈᐅᔖᑉ (18) ᐄᔑᓈᑯᓐ ᒑ ᒌᐦ ᒦᓅᐱᔨᐦᑖᑭᓂᐎᒡ ᐊᓂᑖᐦ ᐅᐦᒋ ᑎᐹᔅᑯᓂᒑᐎᓂᐦᒡ ᐋᔑ ᐙᐐᒋᐦᐋᑭᓂᐅᐎᒡ ᐊᐙᓂᒌ ᐋᐦ ᐎᓂᐱᔨᔨᒡ:
	ᐊᓂᑖᐦ ᐅᐦᒋ ᓂᑐᐦᑯᔨᓈᐱᑎᓰᐎᓂᐦᒡ ᑭᔮᐦ ᐋᐦ ᐐᒋᐦᐋᑭᓂᐅᐎᒡ ᐊᐙᓂᒌ 34 ᒑᒀᓐ ᒌᐦ ᐐᐦᑖᑯᐦᒡ ᐋᐦ ᓂᑎᐙᔨᐦᑖᑯᐦᒡ ᒑ ᒦᓅᐱᔨᐦᑖᑭᓂᐎᒡ:
	ᓂᔥᑐᒥᑎᓂᐤ (30) ᒑᒀᓐ ᓂᑎᐙᔨᐦᑖᑯᓐ ᒑ ᐐᐦ ᐋᐱᑎᔒᔥᑎᑭᓂᐎᒡ ᐅᐦᒋ ᐅᔅᒋᓃᒋᓯᐅᒡ ᐋᐦ ᐐᐦ ᓈᑭᑎᐙᔨᐦᑖᑯᓯᒡ:

	ᒥᓯᐙ ᐋᐦ ᑭᓂᐙᐱᐦᑎᑭᓂᐎᒡ ᐊᓐ ᑳ ᐄᔑ ᒥᔅᑭᐙᐦᑖᑭᓂᐎᒡ
	ᓅᒻ ᐋᐦ ᒥᓯᓈᑖᒡ ᒋᔅᒑᔨᐦᑎᒧᐎᓐ



